ՀԱՅՏԱՐԱՐՈՒԹՅՈՒՆ
հրավերի պարզաբանման մասին

Հայտարարության սույն տեքստը հաստատված է գնահատող հանձնաժողովի
 2023 թվականի փետրվարի 3-ի թիվ 3  որոշմամբ և հրապարակվում է 
“Գնումների մասին” ՀՀ օրենքի 40-րդ հոդվածի համաձայն
Ընթացակարգի ծածկագիրը ՀՀ ԱԺ ԷԱՃԱՊՁԲ-23/12
ՀՀ Ազգային ժողովի կարիքների համար ըմպելու ջրի  (աղբյուրի բնական խմելու ջուր, տարայով)  ձեռքբերման նպատակով  կազմակերպված ՀՀ ԱԺ ԷԱՃԱՊՁԲ-23/12 ծածկագրով գնման ընթացակարգի գնահատող հանձնաժողովը ստորև ներկայացնում է նույն ծածկագրով հրավերի վերաբերյալ 03.02.2023թ. ստացված հարցադրումը և դրա վերաբերյալ 04.02.2023թ. տրամադրված պարզաբանումը`

Հարցադրում N 1 
Հարգելի գործընկերներ, Սույն թվականի փետրվարի 1-ին դիմել ենք Ձեզ պարզաբանում ստանալու մի շարք հարցերի վերաբերյալ։ Մասնավորապես՝ «Մեր ընկերությունն իրականացնում է դիսպենսերի միջոցով օգտագործվող 19 լ տարողությամբ ջրերի արտադրություն։ Հանդիսանալով բազմաթիվ պետական և մասնավոր հիմնարկ-ձեռնարկությունների մատակարարը և վստահելի գործընկերը՝ ցանկանում ենք մասնակցել նաև սույն մրցույթին, որի համար խնդրում ենք պարզաբանել հետևյալ հարցերը։ 1. Սահմանված պահանջի համաձայն մատակարարումը պետք է կատարվի մեկանգամյա օգտագործման տարաներով։ Մեր ընկերությունը, ինչպես նաև շուկայի գերակշիռ մասը կազմող մյուս ընկերությունները իրենց արտադրությունը կազմակերպում են բազմակի օգտագործման տարաներում, որը համահունչ է ՀՀ կառավարության կողմից կիրառվող և լայնորեն քարոզվող՝ մեկանգամյա պլաստիկի ծավալների նվազեցման ռազմավարությանը, ինչպես նաև մեր ընկերության սոցիալական քաղաքականությանը։ Ենթադրաբար նման պահանջը ի հայտ է եկել նախկինում կողտոտ և հնամաշ շշերի մատակարարման հետևանքով, որի լուծման նման մոտեցումը սակայն բարեխիղճ ընկերությունների համար ստեղծում է շուկայում մուտքի խոչընդոտ, և հնարավորություն չի տալիս շուկայի բոլոր մատակարարներին և միմյանց ուղղակի մրցակիցներին մասնակցել սույն մրցույթին։ Հարկ ենք համարում նշել, որ նման պահանջ առկա է եղել պետական և համայնքային երեք հաստատությունների՝ ՀՀ Ազգային Ժողով, Հայաստանի Նախագահի աշխատակազմ և Երևանի քաղաքապետարանի կողմից հայտարարված մրցույթներում։ Պետք է փաստել, որ սույն խնդրով ՀՀ Վարչապետին հասցեագրված մեր դիմում-բողոքի արդյունքում մյուս երկու հաստատությունների վերաբերելի մրցույթների տեխնիկական բնութագրերը փոխվել են և ներկայումս մեկանգամյա տարաների պարտադիր պահանջ դրանցում առկա չէ։ Ելնելով վերոգրյալից խնդրում ենք պարզաբանել, արդյոք կարող են բազմակի օգտագործման տարաներով մատակարարող ընկերությունները ևս մասնակցել սույն մրցույթին։ 2. Սահմանված պահանջի համաձայն սննդամթերքի անվտանգության կառավարման համակարգը պետք է լինի ISO22000 ստանդարտի պահանջներին համապատասխան։ Այս առումով պետք է նշել, որ մեր երկրում շշալցված ջրերի արտադրությամբ զբաղվելու համար նման սերտիֆիկատի առկայություն հարկավոր չէ։ ԵԱՏՄ տարածքում սույն գործունեության համար գործում է «Փաթեթավորված խմելու ջրի, ներառյալ բնական հանքային ջրի անվտանգության վերաբերյալ ԵԱՏՄ 044/2017 տեխնիկական կանոնակարգը», որի պահանջներին համապատասխանելիության վերաբերյալ տնտեսվարող սուբյեկտները սերտիֆիկացվում են։ ISO22000 ստանդարտի պահանջների համապատասխանելիության սերտիֆիկատի առկայություն հարկավոր է լինում որոշ երկրներ արտահանման դեպքերում, երբ գործընկեր կազմակերպությունը՝ ելնելով իրենց երկրում գործող կանոնակարգերից՝ պահանջում է հայկական արտահանող ընկերությունից ներկայացնել նման սերտիֆիկատ։ Հաշվի առնելով այն հանգամանքը, որ մեր ընկերությունը մասնագիտացված է դիսպենսեր սարքերով մատակարարվող 19 լ տարողությամբ ջրերի արտադրության և իրացման շուկայում, որի պարագայում արտահանումը տնտեսապես ոչ մրցունակ է, մեր ընկերությունը նման սերտիֆիկատ չունի։ Ինչը բնավ չի նշանակում, թե այն որակի կառավարման բնագավառում կարող է ունենալ բացթողումներ։ Ելնելով վերագրյալից խնդրում ենք պարզաբանել, արդյոք «Փաթեթավորված խմելու ջրի, ներառյալ բնական հանքային ջրի անվտանգության վերաբերյալ ԵԱՏՄ 044/2017 տեխնիկական կանոնակարգը»-ի պահանջներին համապատասխանելը, դրա վերաբերյալ ԵԱՏՄ տարածքում ազատ շրջանառելի ապրանքի կարգավիճակ ստանալու մասով պարտադիր գործող սերտիֆիկա ունենալը և միաժամանակ ԵԱՏՄ տարածքում ոչ պարտադիր համարվող ISO22000 ստանդարտի պահանջների համապատասխանելիության սերտիֆիկատ չունեցող ընկերությունը կարող է մասնակցել սույն մրցույթին, թե ոչ։ 3. Սահմանված պահանջի համաձայն պետք է մատակարարվի աղբյուրի բնական խմելու ջուր, լրացուցիչ մաքրման փուլ անցած, այն է` ենթարկված լինի կոշտ մաքրման, ածխային ֆիլտրով և ավելի նուրբ ֆիլտրով մաքրման, ախտահանված լինի ուլտրամանուշակագույն ճառագայթներով: Մեր կողմից արտադրվող և շշալցվող ջուրը տեխնոլոգիական առումով ամբողջովին համապատասխանում է ներկայացված ֆիլտրացման պահանջներին, այն է` ենթարկված լինի կոշտ մաքրման, ածխային ֆիլտրով և ավելի նուրբ ֆիլտրով մաքրման, ախտահանված լինի ուլտրամանուշակագույն ճառագայթներով: Միաժամանակ մենք չունենք սեփական ջրի աղբյուր և որպես հումք օգտագործում ենք Գառնու ջրաղբյուրի ջուրը, որում առկա օգտակար միկրոէլեմենտների և օրգանոլեպտիկ բարձր ցուցանիշների շնորհիվ այն սպառողների շրջանում լայն ճանաչում է վայելու։ Ելնելով վերոգրյալից խնդրում ենք պարզաբանել արդյոք հարկավոր է բացառապես բնական աղբյուրի խմելու ջուր, թե ընդունելի է նաև սեփական աղբյուր չունեցող մատակարարների կողմից մատակարարվող և գործող բոլոր նորմատիվներին համապատասխանող բարձրորակ խմելու ջրի մատակարարման հնարավորությունը։ Կանխավ շնորհակալություն»։ Նշված հարցմանն ի պատասխան ստացել ենք անբովանդակ մի երկտող հետևյալ տեքստով՝ Ի պատասխան Ձեր հարցման՝ Պատվիրատուին անհրաժեշտ է հրավերով նախատեսված տեխնիկական բնութագրին համապատասխան ապրանքը: Վերը նշվածից տպավորություն է ստացվում, որ դրա հեղինակները չեն տարբերում պետական և անձնական միջոցների համար կատարվող գնումների առանձնահատկությունը, այսինքն այն, որ հարկատուների միջոցներով գնվող ապրանքները և ծառայությունները չեն կարող համապատասխանեցվել անձնական քմահաճ մոտեցումներին։ Գնումների ամբողջ օրենսդրության նպատակը մրցակցության ապահովելն է, հավասար պայմանների ստեղծումը և դրանով պետական միջոցների արդյունավետ օգտագործումը, մի բան, որից հիմնովին զուրկ է այս մրցույթը։ Գործող օրենսդրության կարևորագույն պահանջներից է նաև ուղորդված տեխնիկական բնութագրերի միջոցով մրցակցության սահմանափակման դեպքերի բացառումը, մի բան, որը կարմիր թելի նման անցնում է այս մրցույթում։ Ելնելով վերոգրյալից հիմնավոր կասկածներ են առաջանում մրցույթի արհեստական լինելու և այն կազմակերպող և վերահսկող կազմի՝ մատակարար ընկերության հետ փոխկապակցվածության վերաբերյալ։ Ուստի ևս մեկ անգամ հորդորում ենք ներկայացնել հիմնավոր փաստարկներ Ձեր կողմից հայտարարված մրցույթի տեխնիկական բնութագրի պահանջների վերաբերյալ։

Պարզաբանում՝ 

Գնահատող հանձնաժողովը որոշեց ևս մեկ անգամ տեղեկացնել, որ Պատվիրատուին անհրաժեշտ պահանջը մանրամասն նկարագրված է Հրավերի տեխնիկական բնութագրում: Միաժամանակ որոշեց  տեղեկացնել, որ Հրավերում կատարվել է փոփոխություն:
Սույն հայտարարության հետ կապված լրացուցիչ տեղեկություններ ստանալու համար կարող եք դիմել ՀՀ ԱԺ ԷԱՃԱՊՁԲ-23/12 ծածկագրով գնահատող հանձնաժողովի քարտուղար Հերմինե Սաղաթելյանին:
Հեռախոս՝ 011 513 208
Էլեկոտրանային փոստ՝ hermineh@parliament.am։

